
Catalán kontseilariak Lázaro Galdiano Fundazioarekin hitzarmena sinatu du Madrilen
Testuaren xedea Nafarroako intelektualaren oroimena iraunaraztea da, kultura-jardueren bidez
Asteazkena, 2009ko martxoaren 25a.  Alberto Catalán Higueras Erakundeekiko harremanetarako kontseilaria eta Gobernuaren eledunak Lázaro Galdiano Fundazioarekin lankidetza-hitzarmena sinatu du gaur Madrilen. Hitzarmenaren xedea kultura-jarduerak elkarrekin egitea da, Nafarroako intelektualaren oroimena iraunarazteko. 

Testuan, bi erakundeak José Lázaro Galdianoren irudia zabaltzeko prest agertzen dira. Hain zuzen ere, Nafarroako intelektual hori ondare historikoa balioesten, zaintzen eta sustatzen aitzindarietakoa izan zen –hitzarmenaren arabera-. Horrez gain, bi erakundeek intelektualaren jatorria, ondarea eta garaia ere aztertuko dituzte. 
Sinaduraren ostean, Catalánek azpimarratu du hitzarmen hau “lankidetza-eredua dela erakundeen artean loturak sendotzeko” Foru Komunitatearen eta estatuko erakunde baten artean, bi erakundeek “xede erkideak baitituzte, hain zuzen ere, kultura eta arte-ondarea sustatzea”. 
Hitzarmenak bi urteko indarraldia du eta luzatu egin daiteke. Testuan lankidetza-ildo formalak, geroko hitzarmen zehatzetan zehaztuko direnak, eta aurrekontua biltzen dira. Lankidetza hori dela bide, hurrengo hauek egingo dira: erakusketak eta lehiaketak; sariak eta txapelketak antolatzea, baita trebakuntza-jarduerak ere, hala nola ikastaroak, topaketak, mintegiak eta hitzaldiak; liburuak eta ikus-entzunezkoak argitaratzea; beste alderdiaren instalazioak eta espazioak erabiltzea; eta Fundazioaren bilduma ezagutarazteko jarduerak planifikatu eta gauzatzea. 

2009. urterako jardunak
Hitzarmenak bi eranskin ditu, bi alderdien intereseko kultura-jarduerekin. Bi alderdiek (Nafarroako Gobernuak eta Lázaro Galdiano Fundazioak) jarduerok 2009. urtean garatzeko konpromisoa hartu dute. 
Horietako bat “Nafarroa bihotzean. Monumentuak eta paisaiak XIX. mendeko begiradatik” izeneko erakusketa da, Nafarroako bildumariaren ondareko 18 pieza erakutsiko dituena. Hitzarmenaren arabera, Lázaro Galdiano Fundazioak lanak eta erakusketaren espazioa utziko ditu, eta erakusketaren komisarioa, zaintzeko eta laguntzeko langileak eta azalpen-kartelak ere berak jarriko ditu. Foru Gobernuak 10.000 euro inguru emango ditu, erakusketaren gastuei aurre egiteko (3.300 euro) eta erakusketaren katalogoaren mila ale argitaratzeko (6.673 euro).
Bigarren jarduna José Lázaro Galdiano edizio-sariaren deialdia da. Sari horren bidez, Nafarroako intelektualaren oroimena ohoratzeko, batetik, liburuen edizioaren kalitatea baloratuko da eta, bestetik, arteari, arte-mugimenduei eta artistei buruzko historia- eta saiakera-ikerketak. Saria bakarra izango da, 3.000 eurokoa, eta urtero deituko da. Saria emateko ekitaldian Lázaro Galdianoren jaioterrian, Beiren, bere bildumako piezek osatutako erakusketa txikia inauguratzea aurreikusita dago. 

Biografia

  José Lázaro Galdiano 1862ko urtarrilaren 30ean jaio zen Nafarroako Beire herrian. Intelektuala, bildumaria, finantza-editorea eta ekintzailea izan zen. Bizitza eta diru guztia kulturari eskaini zizkion. Hil aurretik, bere liburutegi baliotsuaren, arte-bildumen eta egoitzaren jaraunsle bakarra Espainiako estatua zela ezarri zuen. 

1948an, lege baten bidez, “Fundación Lázaro Galdiano” erakunde ongintzazko-irakaskuntzakoa eratu zen, izaera publikokoa, Estatuak jaraunspenean jasotako ondarea zaindu eta hobetzeko. Fundazioaren xedea ongilearen oroimena iraunaraztea da, artea, kultura, hezkuntza eta ikerketa hedatu eta sustatzearen alde lan eginez. 

Ondarea 13.000 arte-lanek, horiek hartzen zituen jauregiak, “La España Moderna” argitaletxearen egoitzak, eta 20.000 liburukiko liburutegiak osatzen zuen. Bilduman aipatzekoak dira 750 pintura baino gehiago dituen pinakoteka, Espainiako pinturaren ordezkariekin, Errenazimentutik Erromantizismora (Berruguete, Zurbarán, Ribera, Murillo, Velázquez, Claudio Coello, Goya, etab.) eta taula gotikoen eta Espainiako lehen Errenazimentuko taulen seriea, munduko onenetakoa. 

“La España Moderna” argitaletxea eta izen bereko literatura-aldizkaria Lázaro Galdianok 1889an sortu zituen, eta horietan 98ko belaunaldiko Espainiako idazleak eta garai hartako politikariak eta pentsalariak lankidetzan aritu ziren, besteak beste, Giner de los Ríos, Silvela eta Cánovas, eta kasu askotan gaztelaniaz lehen aldiz atzerriko idazleen lanak argitaratu ziren, hala nola Dostoievsky, Tolstoi, Balzac eta Flaubert. 

( Oharra: � HYPERLINK "http://www.navarra.es" ��www.navarra.es� helbideko “Berriak” atalean prentsa-ohar honekin lotutako argazkia eskaintzen da.

